
NOTA 
minn: Presidenza 
lil: Kumitat tar-Rappreżentanti Permanenti/Kunsill 
Nru. dok. preċ.: 7251/16 
Suġġett: Proposta għal Direttiva tal-Parlament Ewropew u tal-Kunsill dwar il-ġlieda 

kontra l-frodi li jaffettwaw l-interessi finanzjarji tal-Unjoni permezz tal-liġi 
kriminali 
- Rapport ta' progress/Dibattitu ta' orjentazzjoni 

  

1. Sommarju 

Dan id-dokument fih ir-riżultati tad-diskussjonijiet fil-livell tal-esperti dwar frodi relatata mat-
Taxxa fuq il-Valur Miżjud (VAT) u l-inklużjoni tagħha fl-abbozz ta’ Direttiva dwar il-ġlieda kontra 
l-frodi li jaffettwaw l-interessi finanzjarji tal-Unjoni permezz tal-liġi kriminali (id-Direttiva PIF), 
bil-ħsieb li jitkomplew in-negozjati mal-Parlament Ewropew dwar l-abbozz ta’ Direttiva. 
Il-Kunsill huwa mitlub jieħu nota tar-riżultati u japprova l-kontinwazzjoni tal-isforzi biex tinstab 
soluzzjoni ta’ kompromess, kif stipulat fil-Kapitolu 4. 
2. Sfond 
L-aħħar trilogu dwar id-Direttiva PIF sar fit-2 ta’ Ġunju 20151, fejn il-Parlament u l-Kunsill kienu 
kważi waslu għal abbozz ta’ ftehim. Madankollu, il-leġislaturi kkonkludew li ma laħqux qbil dwar 
kwistjoni waħda ewlenija, jiġifieri l-inklużjoni jew le tal-frodi relatata mal-VAT fil-kamp ta' 
applikazzjoni tal-abbozz tad-Direttiva. Filwaqt li l-Parlament Ewropew insista fuq l-inklużjoni tal-
frodi tal-VAT, il-Kunsill żamm il-pożizzjoni tal-Approċċ ġenerali2, li “id-dħul li jiġi mill-VAT 
għandu jiġi eskluż mill-kamp ta’ applikazzjoni”. In-negozjati għaldaqstant ġew posposti.

                                                 
1 Ara d-dok. 8604/15. 
2 Ara d-dok. 10232/13. 

Fit-8 ta’ Settembru 2015, il-Qorti tal-Ġustizzja tat is-sentenza tagħha fil-Kawża C-105/14 Taricco 
(il-kawża Taricco) li reġgħet qajmet id-diskussjoni dwar l-inklużjoni tal-frodi tal-VAT fl-abbozz ta’ 
Direttiva PIF. B’referenza għal din is-sentenza, il-Presidenza Lussemburgiża tal-Kunsill organizzat 
serje ta’ diskussjonijiet, b’mod partikolari fil-Kunsill (ĠAI) f’Ottubru 2015. Fil-kontributi tagħhom 
għad-dibattitu, il-Ministri esprimew fehmiet differenti dwar il-konsegwenzi tal-kawża Taricco PIF. 
Xi ministri qalu li s-sentenza ma bidlitx l-opinjoni tagħhom li l-VAT għandha titħalla barra mid-
Direttiva PIF, iżda għadd kbir ta’ ministri esprimew rieda li jinkludu l-VAT sa ċertu punt fil-kamp 
ta’ applikazzjoni tal-abbozz ta’ Direttiva PIF. 

Wara dawn id-dibattiti, il-Presidenza Lussemburgiża kkonkludiet3 li biex xi darba tiġi adottata 

Direttiva PIF, il-Kunsill f'xi punt ser ikollu jagħmel pass biex jersaq lejn il-Parlament. Għaldaqstant 

il-kwistjoni tal-VAT għandha tiġi esplorata aktar. B'mod partikolari, u qabel ma jkunu jistgħu 

jissuktaw in-negozjati mal-Parlament Ewropew, jidher li hemm bżonn li: 

 jiġu ċċarati l-kamp ta' applikazzjoni eżatt u l-impatt eżatt tal-frodi tal-VAT inġenerali, b'mod 

partikolari b'kuntatt mill-qrib mal-esperti tat-taxxa (eż. in-natura tal-VAT, il-metodi ta' 

kalkolu tal-VAT, l-interazzjoni bejn il-proċedimenti u s-sanzjonijiet amministrattivi u 

kriminali); 

 jiġi definit il-kamp ta' applikazzjoni li jista’ jiġi kopert mid-Direttiva, u jinstab abbozz 

korrispondenti (eż. b’liema kriterji – in-natura transkonfinali tar-reat jew livell limitu; f’każ 

ta’ livell limitu, fuq liema bażi għandu jiġi kkalkolat il-livell limitu – id-danni kkawżati lill-

baġit/il-vantaġġ miksub jew l-ammont tat-transazzjoni inkwistjoni inkluż jew eskluż il-

VAT); u 

 tiġi esplorata r-rabta bejn id-dispożizzjoni possibbli dwar il-VAT fl-abbozz ta’ Direttiva u l-

abbozz ta’ Regolament dwar l-istabbiliment ta’ Uffiċċju tal-Prosekutur Pubbliku Ewropew 

(eż. in-natura transkonfinali tar-reat). 

                                                 
3 Dok 14281/15. 

3. Żviluppi taħt il-Presidenza Netherlandiża 

Il-Presidenza Netherlandiża għamlet segwitu tad-diskussjonijiet tal-Ministri u b’mod partikolari l-

konklużjonijiet tal-Presidenza Lussemburgiża, bl-għan li tesplora l-possibbiltà li jiġu indirizzati l-

kwistjonijiet fid-Direttiva relatati mal-VAT. Il-Presidenza ser tiġbor fil-qosor it-tliet laqgħat li saru 

fil-livell ta’ Grupp ta’ Ħidma kif ġej: 

• Fl-10 ta’ Frar 2016, saret laqgħa tal-Grupp ta’ Ħidma kompetenti (DROIPEN) bil-

parteċipazzjoni ta’ esperti dwar il-frodi tal-VAT. L-għan tal-laqgħa kien li jintlaħaq 

ftehim komuni mhux biss dwar kif il-VAT taħdem fl-Istati Membri, iżda wkoll kif il-

frodi tal-VAT isseħħ, kif tiġi miġġielda (eż. permezz ta’ proċedimenti amministrattivi u 

kriminali) u l-effetti ta’ tali frodi għall-Unjoni iżda wkoll fuq il-kontenut tad-Direttiva 

PIF. Għalkemm id-delegazzjonijiet minn diversi Stati Membri esprimew b’mod ċar li 

ma kien hemm ebda bidla fil-pożizzjoni tagħhom li l-VAT m’għandiex tiġi inkluża fid-

Direttiva PIF, il-biċċa l-kbira tagħhom kienu lesti li jiskambjaw fehmiet dwar il-

kwistjonijiet li l-Presidenza tixtieq li jiġu indirizzati matul il-laqgħa. Il-preżenza kemm 

ta’ esperti fil-liġi kriminali kif ukoll ta’ esperti fiskali wasslet, permezz ta’ diskussjoni 

fil-fond, għal fehim aħjar mill-esperti kollha tal-aspetti kollha ta’ din il-kwistjoni. L-

esperti fiskali semgħu spjegazzjonijiet dwar kif l-abbozz ta’ Direttiva PIF għandu l-għan 

li jarmonizza r-reati kriminali u s-sanzjonijiet u ma jbiddel xejn fir-regoli 

amministrattivi eżistenti dwar il-VAT. L-esperti fil-liġi kriminali kisbu għarfien aħjar 

dwar it-tifsira vera ta’ “frodi tal-VAT” u l-modi u l-manjieri ta’ kif din tista’ tiġi 

miġġielda fl-Istati Membri differenti.  

Il-konklużjonijiet ewlenin tal-laqgħa kienu dawn li ġejjin: 

 It-terminu “frodi tal-VAT” huwa komunement użat għal atti jew ommissjonijiet relatati 

mal-VAT li għandhom komuni l-fatt li mhumiex f’konformità mal-obbligi eżistenti fir-

rigward tal-VAT. Għalkemm l-għan huwa prinċipalment il-frodi tal-VAT, tali aġir jista’ 

jitqies bħala reat amministrattiv jew wieħed kriminali, skont il-kuntest. L-ambitu ta’ dak 

li hu meqjus reat kriminali jvarja fost l-Istati Membri. 

 Il-frodi tal-VAT rarament tkun kwistjoni iżolata; fil-biċċa l-kbira din tidher flimkien 

ma’ frodi relatata ma’ tipi oħra ta’ taxxi.  

 Fil-biċċa l-kbira tal-Istati Membri, l-investigazzjonijiet ta’ każijiet ta’ frodi tat-taxxa u 

b’hekk ukoll dawk tal-frodi tal-VAT iseħħu primarjament mill-awtoritajiet fiskali u 

huma ta’ natura amministrattiva. L-investigazzjonijiet u l-prosekuzzjonijiet kriminali 

huma riżervati għal każijiet aktar serji. Ir-rabta bejn il-proċedimenti amministrattivi u 

dawk kriminali għall-frodi tal-VAT tvarja bejn l-Istati Membri u għalhekk it-tqabbil 

bejniethom huwa kwistjoni kumplessa. Is-sistemi nazzjonali eżistenti fis-seħħ ta’ spiss 

jagħtu lok għal flessibbiltà biex issir għażla bejn sanzjonijiet amministrattivi u dawk 

kriminali. Ħafna drabi jintuża livell limitu espress fl-ammont stmat ta’ dannu lill-baġit 

nazzjonali biex issir distinzjoni bejn l-approċċ finali. Id-delegazzjonijiet ta’ dawk l-Istati 

Membri qalu li huwa ta’ importanza ewlenija li jiġi żgurat li l-proċedimenti 

amministrattivi eżistenti ma jintlaqtux mid-Direttiva PIF.  

 Għadd kbir ta’ delegazzjonijiet urew disponibbiltà fil-prinċipju li jesploraw il-possibilità 

tal-inklużjoni ta’ każijiet serji ta’ frodi tal-VAT fil-kamp ta' applikazzjoni tal-abbozz ta’ 

Direttiva. Madankollu, il-fehmiet dwar liema każijiet għandhom jitqiesu serji jvarjaw 

b’mod konsiderevoli. Ħafna ddefendew l-introduzzjoni ta’ livell limitu li jesprimi 

(indirettament) d-dannu għall-baġit tal-UE, u fejn kien hemm diversi fehmiet dwar l-

ammont ta’ dak il-livell limitu. Oħrajn opponew l-użu ta’ livell limitu bħala l-uniku 

motiv li jiddefinixxi każijiet serji, u nnotaw li ser ikollhom jitqiesu bosta fatturi sabiex 

jiġi deċiż jekk każ ta’ frodi huwiex serju. Xi wħud argumentaw li s-serjetà tista’ tiġi 

deċiża biss abbażi tal-liġi nazzjonali. 

•  Il-Presidenza għamlet segwitu tad-diskussjonijiet li saru waqt il-laqgħa konġunta ta’ esperti 

fil-liġi kriminali matul il-laqgħa tal-Ħbieb tal-Presidenza fl-24 ta’ Frar 2016, bil-ħsieb li jiġu 

diskussi modi possibbli ta’ kif jinbidel il-kamp ta’ applikazzjoni tal-abbozz tad-Direttiva 

PIF. B’mod konkret, ġew analizzati modifiki possibbli sabiex jiġu inklużi mill-inqas ċerti 

każijiet ta’ frodi serja tal-VAT fil-kamp ta’ applikazzjoni tal-abbozz ta’ Direttiva. 

Għalkemm diversi delegazzjonijiet fakkru l-oppożizzjoni tagħhom fil-prinċipju għal 

kwalunkwe inklużjoni ta’ reati relatati mal-VAT, il-biċċa l-kbira tad-delegazzjonijiet b’mod 

ġenerali wrew li huma lesti li jiddiskutu opzjonijiet differenti, filwaqt li indikaw li għad 

fadal biex jintlaħaq kompromess aċċettabbli. 

Il-konklużjonijiet ewlenin tal-laqgħa kienu dawn li ġejjin: 

 Il-ħtieġa li jiġi żgurat li l-Istati Membri jistgħu jżommu s-sistemi attwali tagħhom ta’ 

sanzjonijiet amministrattivi għal frodi relatata mal-VAT, li jista’ jiġi ċċarat fi premessa; 

 Il-ħtieġa li jiġi ċċarat li l-irkupru amministrattiv fil-livell nazzjonali f’każijiet ta’ frodi 

tal-VAT mhux ser jiġi affettwat minn kwalunkwe obbligu fid-Direttiva PIF; 

 Ix-xewqa li jiġi ċċarat fil-korp tad-Direttiva PIF li l-istruttura, l-organizzazzjoni u l-

funzjonament tal-amministrazzjoni tat-taxxa tal-Istati Membri ma jintlaqtux minn din 

id-Direttiva u li l-VAT tibqa’ kompetenza tal-Istati Membri; 

 Fuq is-suppożizzjoni li forom serji ta’ ‘frodi tal-VAT’ ser jiġu koperti mid-Direttiva 

PIF, il-ħtieġa ta’ deskrizzjoni separata ta’ tali frodi, li tiffoka fuq l-aspetti kollha ta’ 

“frodi karusell”, inkluż il-Frodi Intra-Komunitarja b’Negozjant Nieqes (MTIC); 

 Il-ħtieġa ta’ livell limitu li jkun jinkludi d-dannu totali (id-dannu lill-baġit/s nazzjonali u 

lill-interessi finanzjarji tal-Unjoni) tal-każ ta’ frodi; 

 Jista’ jkun meħtieġ li l-kompromessi li ntlaħqu waqt it-trilogu jitqiesu mill-ġdid fid-

dawl tal-inklużjoni ta’ frodi serja tal-VAT fid-Direttiva PIF; 

 Fl-aħħar nett, tqajmet il-kwistjoni dwar jekk l-Artikolu 113 TFUE, b’mod partikolari r-

rekwiżit tal-proċedura leġislattiva straordinarja, ikollux rilevanza meta jiġu inklużi 

każijiet serji ta’ frodi tal-VAT fid-Direttiva PIF. 

• Fis-6 ta’ April 2016, saret it-tielet laqgħa dwar il-kwistjoni tal-VAT, mill-ġdid għall-

esperti fil-liġi kriminali. Il-Presidenza ssuġġeriet għadd ta’ dispożizzjonijiet li jistgħu jiġu 

inklużi fl-abbozz tad-Direttiva PIF fid-dawl ta’ kompromess futur mal-Parlament Ewropew 

dwar dawn il-kwistjonijiet. Il-Grupp ta’ Ħidma ddiskuta d-dettallji ta’ dawn l-abbozzi, 

filwaqt li xi delegazzjonijiet ripetutament enfasizzaw li għadhom mhux qed jaqblu mal-

inklużjoni ta’ kwalunkwe dispożizzjoni relatata mal-VAT fid-Direttiva PIF. Barra minn 

hekk ġiet indirizzata l-kompetenza tal-Uffiċċju tal-Prosekutur Pubbliku Ewropew fir-

rigward ta’ reati ta’ frodi tal-VAT. 

Il-konklużjonijiet ewlenin tal-laqgħa kienu dawn li ġejjin: 

 Bl-għajnuna tas-Servizz Legali tal-Kunsill ġiet iċċarata l-kwistjoni tal-bażi legali, bir-

riżultat li ntlaħaq qbil li l-Artikolu 83(1) m’għandux jiġi sostitwit bl-Artikolu 113 TFUE 

bħala l-bażi legali ta’ dispożizzjonijiet potenzjali relatati mal-frodi tal-VAT;  

 Il-Grupp ta’ Ħidma qed joqrob lejn qbil dwar il-Premessi 25b u 25c li ser jiżguraw rabta 

xierqa bejn is-sanzjonijiet amministrattivi u dawk kriminali u l-applikazzjoni tagħhom, 

partikolarment importanti fil-qasam tar-reati relatati mal-VAT, li jistgħu jiġu applikati 

b’mod parallel sakemm dan ma jwassalx għal ksur tal-Karta tad-Drittijiet Fundamentali; 

 Il-kompetenza tal-Istati Membri fil-qasam tal-amministrazzjoni tat-taxxa ser tiġi 

rispettata mid-Direttiva PIF; 

 Meta d-dispożizzjonijiet speċifiċi għal reati ta’ frodi tal-VAT jiġu inklużi fid-Direttiva 

PIF, il-postijiet xierqa għalihom ser ikunu fl-emenda tal-Artikoli 3 (definizzjoni) u 7(4) 

(sanzjonijiet), filwaqt li l-aħħar sentenza tal-Artikolu 2 għandha titħassar.  

 L-enfasi għandha tkun fuq l-iktar forom serji ta’ frodi tal-VAT, bħal karusell, il-Frodi 

Intra-Komunitarja b’Negozjant Nieqes (MTIC), frodi b’dannu totali ta’ mill-inqas 

EUR 1 000 000, irrispettivament jekk id-dannu jseħħx fi Stat Membru wieħed jew aktar, 

u r-reat għandu jippermetti li jitħarrku l-parteċipanti kollha fl-iskema anke fejn l-atti 

individwali tagħhom jidhru inqas serji.  

Hemm qbil ġenerali li l-kompetenza possibbli tal-Uffiċċju tal-Prosekutur Pubbliku Ewropew għal 

reati ta’ frodi tal-VAT tista’ tirriżulta biss mid-Direttiva PIF, kif inhu l-każ bil-kompetenza għar-

reati l-oħra koperti mid-Direttiva PIF. Madankollu, l-eżerċizzju ta’ din il-kompetenza mill-UPPE 

jista’ jiġi regolat aktar fl-abbozz ta’ Regolament dwar l-UPPE. 

4. Mistoqsijiet lill-ministri 

Abbażi ta’ dawn il-konklużjonijiet u l-kummenti li waslu mingħand id-delegazzjonijiet, il-

Presidenza kompliet telabora l-abbozz ta’ dispożizzjonijiet fil-Premessi 25b, 25c u l-Artikoli 2(2), 

3(1)(d), 7(4)(a) u 13 tal-abbozz tad-Direttiva PIF. 

Dawn id-dispożizzjonijiet ġew abbozzati abbażi tal-fehma ċara li l-inklużjoni ta’ kwalunkwe 

dispożizzjoni relatata mal-VAT fid-Direttiva ma ġietx maqbula mill-Kunsill u li jista’ jkun meħtieġ 

ukoll li dispożizzjonijiet oħra fl-approċċ ġenerali jiġu diskussi mill-ġdid f’negozjati futuri mal-

Parlament Ewropew. 

Id-dispożizzjonijiet il-ġodda għandhom jinqraw flimkien mad-dokumenti 10232/13 (approċċ 

ġenerali) u 8604/15 u huma riprodotti fl-Anness. 

Il-Kunsill huwa mistieden 

1. jilqa’ l-progress deskritt f’din in-Nota, 

2. japprova l-kontinwazzjoni tal-isforzi biex tinstab soluzzjoni ta’ kompromess mal-

Parlament Ewropew dwar il-kwistjoni, u 

3. jaqbel li l-premessi u d-dispożizzjonijiet ppreżentati fl-Anness jistgħu jservu bħala 

bażi għal aktar ħidma, bl-għan li jerġgħu jibdew in-negozjati mill-ġdid mal-

Parlament Ewropew u li jintlaħaq qbil dwar it-test finali tad-Direttiva PIF. 

ANNESS 

Premessa 25b: 

Il-miżuri u l-pieni amministrattivi jaqdu rwol importanti fil-protezzjoni tal-interessi 

finanzjarji tal-Unjoni. Din id-Direttiva ma teżentax lill-Istati Membri mill-obbligu li 

japplikaw u jimplimentaw il-miżuri u l-pieni amministrattivi tal-Unjoni skont it-tifsira tal-

Artikolu 4 u 5 tar-Regolament (KE, Euratom) Nru 2988/95.  

Premessa 25c: 

Din id-Direttiva għandha tobbliga lill-Istati Membri biex fil-leġislazzjoni nazzjonali tagħhom 

jipprevedu pieni kriminali fir-rigward tal-atti ta' Frodi u reati kriminali relatati mal-frodi li 

jolqtu l-interessi finanzjarji tal-Unjoni li għalihom tapplika din id-Direttiva. Din id-Direttiva 

ma għandhiex toħloq obbligi fir-rigward tal-applikazzjoni ta' tali pieni jew ta’ kwalunkwe 

sistema oħra disponibbli tal-infurzar tal-liġi, għal każijiet individwali. Fil-prinċipju, l-Istati 

Membri jistgħu jkomplu japplikaw miżuri u pieni amministrattivi b’mod parallel fil-qasam 

kopert mid-Direttiva. Fl-applikazzjoni tal-liġi nazzjonali li tittrasponi din id-Direttiva, l-

Istati Membri għandhom madankollu jiżguraw li l-impożizzjoni ta’ sanzjonijiet kriminali 

ta’ reati skont din id-Direttiva u ta’ miżuri u pieni amministrattivi ma twassalx għal ksur 

tal-Karta tad-Drittijiet Fundamentali.  

Premessa 25d: 

L-istruttura, l-organizzazzjoni u l-funzjonament tal-amministrazzjoni tat-taxxa tal-Istati 

Membri mhumiex affettwati minn din id-Direttiva. 

Premessa X 

L-iktar forom serji ta’ frodi tal-VAT, b’mod partikolari l-frodi karusell, il-frodi permezz ta’ 

negozjanti nieqsa, jikkostitwixxu theddid serju għas-sistema intrakomunitarja tal-VAT. Din 

id-Direttiva għandha l-għan li tikkontribwixxi għall-isforzi għall-ġlieda kontra dawn il-

fenomeni kriminali.  

Premessa Y 

Fir-rigward tal-frodi bil-VAT il-kunċett ta’ dannu totali jintuża biex juri li dan huwa t-total 

tal-istima tad-dannu kemm għall-interessi finanzjarji tal-Istati Membri kkonċernati kif 

ukoll għall-Unjoni. 

 

Premessa Z 

Il-livell limitu ta’ EUR 1 000 000 tad-danni totali tar-reat ta’ frodi tal-VAT previst fl-

Artikolu 7(4) jinkludi t-tnaqqis serju tal-baġit tal-Unjoni msemmi fl-Artikolu 3(1)(d) (ii). 

Artikolu 3(1): 

… 

"(d) permezz ta’ deroga minn punt (c) fir-rigward ta’ dħul ġej minn riżorsi proprji tal-VAT, 

kwalunkwe att jew ommissjoni mwettqa permezz ta’ abbuż serju tas-sistema 

intrakomunitarja tal-VAT, fejn ir-reati huma marbuta mat-territorju ta’ żewġ Stati Membri 

jew aktar u li għandhom x’jaqsmu ma’: 

(i) l-użu jew il-preżentazzjoni ta’ dikjarazzjonijiet jew dokumenti relatati mal-VAT li 

jkunu foloz, mhux korretti jew mhux kompluti, li jkollhom bħala effett it-tnaqqis 

serju4 tar-riżorsi tal-baġit tal-Unjoni; 

(ii) in-nuqqas ta' divulgazzjoni ta' informazzjoni relatata mal-VAT fi ksur ta' obbligu 

speċifiku, bl-istess effett. 

(iii) il-preżentazzjoni ta’ dikjarazzjonijiet korretti relatati mal-VAT għal finijiet ta' ħabi 

ta’ nuqqas ta’ ħlas. " 

Artikolu 7(4)(a): 

F’każijiet rigward reati msemmija fl-Artikolu 3(1)(d), l-Istati Membri jistgħu minflok 

jipprevedu pieni oħrajn għajr dawk kriminali f’każijiet ta’ reati li jinvolvu danni totali5 ta’ 

inqas minn EUR 1 000 000. 

Artikolu 13 (Irkupru) 

Din id-Direttiva għandha tkun mingħajr preġudizzju għall-irkupru: 

(i) fil-livell tal-UE ta’ ammonti mħallsa meta mhux dovut fil-kuntest tat-twettiq tar-reati 

kriminali msemmija fl-Artikolu 3(1) a, b u c u l-Artikoli 4 u 5. 

(ii) fil-livell nazzjonali ta’ kwalunkwe VAT mhux imħallsa fil-kuntest tat-twettiq tar-reati 

kriminali msemmija fl-Artikolu 3(1)d u l-Artikoli 4 u 5. 

